Skóla- og menntamál

Vinstrihreyfingin - grænt framboð telur að mannúð og mannauður séu lykilorð öflugrar mennta- og menningarstefnu og lítur svo á að tryggja beri öllum börnum og unglingum þau skilyrði til náms að tekið sé tillit til sérstöðu hvers og eins, þroska einstaklingsins og hæfileika. Menntun, vísindi og listir eru sameign manna og eiga að vera sameiginlegt viðfangsefni þjóðarinnar. Listirnar, menningararfurinn og skólastarfið þurfa að mynda órofa heild. 

Vinstrihreyfingin - grænt framboð hvetur ríki og sveitarfélög til að standa fyrir fjölbreyttu nýbreytni og þróunarstarfi í skólum sínum og auka tækifæri skólafólks til að vinna að þróunarverkefnum á öllum skólastigum. Hreyfingin hafnar hugmyndum sem að undanförnu hafa skoðið upp kollinum um útboð í skólastarfi og leggur áherslu á að skólastjórnendur verða að vera uppeldislegir og faglegir leiðtogar skólanna. Á sama hátt er ítrekað að mikilvæg tengsl atvinnulífs og skólastarfs verða að vera á faglegum forsendum skólanna. 

Vinstrihreyfingin – grænt framboð varar við fjölgun samræmdra prófa í grunnskólum og telur þau fjötra skólastarfið og hindra eðlilega samvinnu nemenda og kennara. Hins vegar er mikilvægt að skólar nýti sér til hins ýtrasta tækifæri skólanámskrárgerðar til að tengja öðru skólastarfi nýjar námsgreinar og námsgreinar sem hingað til hefur verið ætlaður takmarkaður tími, s.s. umhverfisfræðslu, útikennslu og alþjóðavitund. Leggja þarf sérstaka áherslu á kennslu barna sem ekki hafa íslensku að móðurmáli og undirbúa kennara á öllum skólastigum undir að sinna þörfum slíkra nemenda. Ennfremur er brýnt að tryggja að allir nemendur í leik-, grunn- og framhaldsskólum fái góða menntun í verk- og listgreinum og í því sambandi er nauðsynlegt að leggja grunn að öflugu samstarfi listamanna og skóla þannig að listamenn geti starfað innan skólanna af reisn og á forsendum sinna listgreina. 

Vinstrihreyfingin – grænt framboð vill auka möguleika til framhaldsnáms á landsbyggðinni og fjölga framhaldsskólum þannig að ungt fólk eigi sem lengst kost á að stunda nám í sinni heimabyggð. Hreyfinginn telur mikilvægt að efla Lánasjóð íslenksra námsmanna og varar við þeirri þróun að sjóðurinn verði markaðsvæddur og fluttur yfir í bankakerfið, því hlutverki LÍN verður aldrei sinnt af sanngrini eigi lögmál markaðarins að ráða starfseminni.

Vinstrihreyfingin - grænt framboð vill að allt sé gert til að efla menntun á háskólastigi, en mótmælir þeirri fjárhagslegu spennitreyju sem háskólar verða að undirgangast vegna þjónustusamninga við stjórnvöld. Á þann hátt er verið að pína stofnanirnar til að leggja á skólagjöld í auknum mæli og það eykur enn á misrétti til náms. Sömuleiðis eru stofnanir hraktar út á þá braut að leita fjárstuðnings frá atvinnulífinu. Vinstrihreyfingin - grænt framboð er hlynnt tengslum milli menntastofnana og atvinnulífs á jafnréttisgrundvelli, en telur hættu felast í því að gera menntastofnanir háðar fjárframlögum einstakra atvinnufyrirtækja. Vísindarannsóknir í þágu atvinnulífs munu verða máttlausar ef hendur vísinda- og fræðimanna eru bundnar af fjárframlögum fyrirtækja.

Fullorðinsfræðsla, símenntun og endurmenntun fullorðinna á framhalds- og háskólastigi er þegar orðinn snar þáttur í þjóðfélaginu og verður æ brýnni eftir því sem tækniþróun verður örari. Vinstrihreyfingin - grænt framboð leggur mikla áherslu fjölbreytta símenntun fyrir alla, bæði til þess að fólk eigi þess kost að þróa og endurnýja eldri menntun, takast á við ný menntunarsvið og að fólki gefist kostur á fjölbreyttri menntun til almennrar lífsfyllingar. 

Leiðir til að ná fram þessum markmiðum skóla- og menntamála eru m.a.:

· að tryggt verði að sérhvert sveitarfélag sé fjárhagslega fært um að standa að skólastarfi í samræmi við ákvæði í lögum og aðalnámskrá

· að leikskólastig verði eflt og tryggt að öll börn eigi kost á námi í leikskóla

· að framhaldsskólum og framhaldsnámsleiðum á landsbyggðinni verði fjölgað

· að Lánasjóður íslenskra námsmanna verði efldur og gert kleift að veita nemendum jafnan aðgang að námi óháð efnahag og búsetu

· að grunnnám kennara í leikskólum og grunnskólum verði fjögurra ára háskólanám

· að horfð verði frá öllum hugmyndum um útboð í skólastarfi, þjónustusamninga og einkavæðingu skólastarfs, s.s. einkavæðingu einstakra námsbrauta bæði í iðnnámi og háskólanámi 
· að fjölgað verði tækifærum fólks um allt land til ódýrrar símenntunar, endur- og viðbótarmenntunar.

